
Ruth Schmitt

Zum Rheinhessen-Jubiläum
Rhoihessische Geschichtcher aus eme Zeitraum vun 80 Johr

Seit 200 Johr gibts jetzt Rhoihesse:
fascht die Hälft vun dere Zeit bin ich uff de Welt.

Rhoihessin vun Geburt oo gewese -
ich leb gern do, weil mir Rhoihesse gefällt!

Moi Kindheit unn moi Jugendzeit
im scheene Jugenheim vebracht -

rhoihessisch babbele gelernt die ganze Zeit,
des Rhoihessische zu meiner Sprach gemacht.

Die Leit im Ort lernte mer kenne,
ehr Lebensart unn wie se so denke.

Alles war aafach - so will ichs emol nenne,
in die Zeit sellemols moi Gedanke lenke:

In de Weltgeschicht is mer net groß erumgefahr,
nor no Partenem unn no Engelstadt.

Zu Fuß musst mer laafe, das war klar:
Fahrgelegenheit mer domols net hatt.

Kam ich no Engelstadt als halbwüchsig Kind,
moin Unkel lässt schnappe de Hoseträcher,

rieft aus: "Ei, do kimmt jo de Junemer Wind!"
Ich saa zu ihm dann: "Engelstadter Feecher..."

Do lacht de Unkel hell unn froh:
"Gell, in Junem mache die Leit, wann's dunkel werd, des Licht oo.

In Engelstadt seet jeder Mann unn jed' Fraa,
werd's duschter: "Mach des Licht emol aa!"

De Sprachgebrauch vun Ort zu Ort
mein Unkel uff die Schipp do nahm.

Gleich hatt ich awwer des bassend Wort:
"Ehr seid jo aach hinnerm Berg dehaam!"

Uff hochdeutsch seet mer "komm herein" -
in Jugenem hot mer "kumm erenn" gesaat.

De Unkel lässt do des Schaffe sein,
mit eme Uz-Spruch gar net lang gewaart:

"Kend, kumm erenn, de Wend geht kalt,
kumm erenn unn betracht emol unser hinnerscht Rennche."

(Saa ich doch gleich: "Der Spruch is dumm -
so babbele mer net in Jugenum...")

In Partenem hot mer statt Hose Hosse gesaat,
mer is uff Alze gefahr....

Des Lenche kaaft sich Stoff for e Klaad -
haamlich, de Heine werd's net gewahr!

Eisern hot der zusammegehall
des Gerschtche, des mühsam ersparte.

Gippelgewwig war der uff kaan Fall,
die Pennunze im Zigarkaschte vewahrte.

Den hot er net oft uffgemacht,
nor wann's eischt net ze umgehe war.

Gess hot mer, was de Gaarde gebracht.
Feschtlichkeite ware domols aach rar.

Geschichtcher kann mer veel vezähle,
was alles im Ort so kam vor.

Newer Schaffe unn sich Quäle
gabs aach Zeit for de Humor.

Die Rhoihesse sin e besonner Sort:
grad eraus vun de Lung uff die Zung.

Do fällt ab unn zu aach e derbes Wort,
gibt de Redensarte kräftig Schwung....

Zwaa Buwe hatte uffem Schulhof Streit,
hun sich gekloppt unn geschännt.

Die Modder vun dem aane war kampfbereit:
rennt ins Haus vum Kontrahent.

Voller Rochus bis ganz enuff -
die Wut war werklich groß -

haat mit de Fauscht uff de Disch owwedruff,
lässt e groß Geschrai dort los:

"Wann eiern Scheppe unsern Scheppe
noch aamol 'Schepper' schännt,

schännt unsern Scheppe eiern Scheppe so lang 'Schepper',
bis eiern Scheppe unsern Scheppe net meh 'Schepper' schännt!"

Das macht de Reiz vun de Mensche aus,
sie nemme alles net so krumm.

Mer seet sich die Maanung grad eraus -
motzig soi, das wäre dumm...

Was in de Haiser vor sich ging,
wie e Laaffeier hots die Rund gemacht.

War das e echt rhoihessisch Ding,
hot mer gern geuzt unn driwwer gelacht.

Z.B.: Hatte de Philipp unn des Katche Krach -
(das is ab unn zu basseert) -
war das emol e größer Sach,
de Philipp sich net geneert.

Hängt sich des Woischlaichelche ins Gnick,
geht in de Keller - er hatt gute Grund.
In des Fass, dem hinnerschte Stick,

hängt er de Schlauch dann in de Spund.

Er zieht oo, lässts nor so rinne,
schlickt unn schlickt, kriet net genunk.

Des Katche dut en mittags finne,
dippedaab vun dem gewaltige Trunk.

Soin Ärjer machte mit Woi er dot,
des Katche, das war jetzt voll Wut.

Hot jemand mittags noom Philipp gefroot,
do seet se "Dem isses heit net gut".

Orrer: De Hannes seet "Luis', ich wär froh,
wann beim Dresche en Helfer do wär,

aaner, der hilft bei de Bose Stroh,
unn noch aaner for die Frochtsäck, die jo schwer.

Doo brauche mer en sterke Mann,
der die Säck die ganze Treppe

Stick for Stick enuffschaffe kann.
Ich kann se jedenfalls net schleppe."

Die Luis' seet: "Hannes, muss das soi?
Bestell mer noor kaaner vun dem Gesocks,
das koscht dich bestimmt zwaa Stütze Woi,

der Kerl frisst unn saift wie en Ochs!

Vors Johr hot der en vertelse Schinke vebutzt
unn de Bauch net vollkriet devun,

soi dreckige Schuh net abgebutzt!"
De Hannes seet: "Der hot sich aach aarig geschunn!

Luis', du derfst net so zimperlich soi -
wer die schwer Arwet gut geschafft,

der muss esse, ordentlich trinke vum Woi,
noor dodorch kriet er Mumm unn Kraft!

Lewe unn aach lewe losse -
das Motto derf mer net vegesse.

Lieb Luis' " seet de Hannes vedrosse,
"knicksig soi basst net zu de Rhoihesse!"

Des traurigste Kapitel in unserm Land
ich nor ganz korz streife.

Vun 1933 bis 45, was do bassierte, war allerhand -
heitzudag kann mers noch net recht begreife.

En Diktator hatte rigoros die Macht,
mit soine Parole die Mensche hypnotisiert,

in 12 Johr es grausam fertiggebracht,
unser Land total ruiniert!

Alles lag in Schutt unn Asche,
de Mensche gings domols furchtbar schlecht.

Die Städter kame uffs Land mit Tasche,
quantelte, um zu üwwerlewe schlecht unn recht.

Es dauerte noch manches Johr,
bis es wirrer uffwärts ging.

Bei de Währungsreform gings ganze Geld velor,
mit veel Energie mer vun vorne oofing.

Mer ließ sich dorch all das net unnerkrieje.
Mit Einfallsreichtum, der aagebor,

brachte mer die Landwirtschaft wirrer zum Bliehe,
de Lebensmut war net velor.

-5-

© 2016 Ruth Schmitt, Engelstadt – http://www.rheinhessin.de

http://www.rheinhessin.de/


Dazu verhalf de Rhoihesse bis jetzt
in all dene Johre die Fassenacht.

De Frohsinn hot sich bei uns feschtgesetzt,
in Rhoihesse mer gern feiert, singt unn lacht.

Die Fresswelle dann in de Nochkriegszeit
war bei de Leit willkumme.

Fuhr mer no Meenz, war mer bereit,
hot sich aafach Zeit genumme,

ging in de Kaufhof - das war net so deier -
bestellte sich ebbes Gutes zum Esse,

en Teller mit schee vezierte Russische Eier:
die Portion war net zu knapp bemesse...

Dodeno am Gutenbergplatz ins Café,
es gab dort Ananas-Sahnetort.

Jeden Monat aamol ins Theater, oh war das schee -
en Bus brachte die Leit zu dem kulturelle Ort.

Die Atmosphäre dort zu genieße,
um sich uff annere Gedanke ze bringe,

de Owend mit me Glas Sekt dann beschließe...
No all dem Elend sollte des Lewe nei gelinge!

Die Ortschafte in de Mitt vun Rhoihesse
ware for sich, e bisje abgelege.

Die Leit warn awwer uff Zack, hun Grips besesse,
veel bewerkstelligt in ehre Gehege.

Uff die Dorfgemeinschaft konzentriert
war mer im Gesangverein, hot Theater gespeelt,

Tunerübunge abgehall unn uffgeführt,
sich net mit Langeweil erumgequält.

Das ging so bis Ende de Fuffziger Johre.
Schlagartig ännerte sich dann die Zeit:

neimodische Machenschafte wurde gebore,
krempelte des Landlewe um - unn aach die Leit.

Maschine hot mer oogeschafft,
die Stroße wurde geteert.

Landwirte hun auswärts geschafft -
das hot de Leit meh Geld beschert.

Des Wirtschaftswunner gab die Kraft,
die Haushalte wurde modernisiert,

Wäschmaschine unn Elektroherde oogeschafft,
de Umbau vum Haus dorchgefiehrt.

Die Rebfläche hot mer ausgebaut,
uff Qualitätswoi legte mer Wert,

sich no Absatzmärkte umgeschaut,
Winzer hawwe Woibau studiert.

Rhoihesse ännerte sich total:
vun eme Landstrich, der einst bescheide,

zur Region, die modern unn optimal!
Es kame fortschrittliche Zeite.

Im größte Woianbaugebiet vum Land
is mer mit Eifer unn Könne debei,

ze schaffe mit edle Gewächse en sichere Stand -
Qualität is unsere Winzer net aanerlei.

Gutsschänke unn Straußwertschaft'
biete Weine, die hoch prämiert,

gestalte Feschtlichkeite fabelhaft -
im Weingarte, Hof unn Terrass werd aach serviert.

Am Sunndagmittag bei Sunneschoi,
do werd de Parkplatz knapp.

Vun üwwerall her kehre Gäschte oi
unn halle die Bedienung uff Trab.

Unsere Winzer wisse, wie mers macht,
sie gewwe sich große Mühe,

um e gut Woiqualität zu erziele, is es aagebracht,
de Rebstock üwwer des ganze Johr zu erziehe.

Viehzucht unn aach Ackerbau,
die sin jetzt im Hinnergrund.
Üwwerlegt werd ganz genau,

was mer planzt unn was gesund.

Rindviecher gibt es kaa meh im Ort,
Hinkel nor noch e paar.

Will mer Rindfleisch, fährt mer zum Kaafe fort,
besorgt Milch unn Eier im Geschäft sogar.

Gut is de Bus-Rundumverkehr,
der klappert die ganze Ortschafte ab.

Die Ältere nutze das immer mehr,
abwechselnd gehts berguff unn bergab.

Bus zu fahre hot awwer aach Tücke:
is mer an de Endstation in ner halwe Stunn,

muss mer uff de Klingelknopp drücke,
sunscht fährt er aafach mit aam devun.

Mer derf so alt werre wie e Kuh,
die fünf Sinne net veleere,

Fisimatente kumme oftmals dezu,
es gibt awwer kaan Grund, sich zu beschwere.

Rhoihesse is jetzt uffem neieste Stand,
hot sich gemausert kolossal.

Werd dorch de Woi weltweit bekannt -
for mich is Rhoihesse erschte Wahl!

